
 
SIUMUT INATSISARTUNI ILAASORTAATITAT / LANDSTINGSGRUPPE 

UKA 2009/48 
J.nr. 01.25.01/09EM-00048  Qupperneq - 1/1 

 
04. august 2009  UKA 2009/48 
 

Naqqiut 
Inatsisartut suleriaasianni § 32 naapertorlugu aalajangiiffigisassatut siunnersuut imaattoq matu-
muuna saqqummiuppara: 
 
Inuussutissarsiornikkut politikkimi kulturikkut inuussutissarsiuteqarnerup aningaasarsior-
nikkut ingerlatsinermi sukarsuit sisamaattut inissinneqarnissaa pillugu Naalakkersuisut 
suliaqaqqullugit peqquneqarnissaannut Inatsisartut aalajangiiffigisassaattut siunnersuut. 
(Inatsisartunut ilaasortaq Aleqa Hammond, Siumut) 
 
 
Tunngavilersuut: 
Nunatsinni aningaasarsiornikkut ingerlatsinermi sukarsuit pingasutut taaneqartarput, tassaasullu 
aalisarnikkut inuussutissarsiuteqarneq, takornariaqarnikkut inuussutissarsiuteqarneq aammalu aat-
sitassaqarnikkut inuussutissarsiuteqarneq. Inuussutissarsiutit taakku pingaarnerit tassaapput nunat-
sinni siuarsarneqaannaratik annertuumik siunnerfeqartumillu ingerlatsiviusut suliffissaqar-
titsisullu. 
 
Nunatta aningaasaqarnerata patajaattumik inissisimalluarnissaanut tamatta suleqataalluta pisussaa-
ffeqarlutalu inerisaassaagut. Kulturili tassaannaanngilaq aliikkutaqartitsineq takusassaqartit-
siinnarnerlu. Kulturi aningaasaqanngitsoq ingerlanneqarsinnaanngilaq. Kulturikkut ingerlatsisuu-
sut inuussutissaqaannaratik ingerlataminnit annertuumik aningaasartuuteqarfiusumik nammataqar-
titsisarpoq aammalu tunniussinnaasamik atorneqarnissaat kissaatigaat uagullu inatsisiliortuusugut 
pisussaaffigaarput inatsisitigut aamma atugassiissutigineqartut pitsaasumik qulakkeernissaat.  
 
Nunatsinni amerlaqisut amerliartuinnartullu kulturikkut assigiinngitsutigut pikkoriffeqarluinnartut 
pigaavut. Isiginnaartitsinikkut, qalipakkiornikkut, atuakkiornikkut, taalliornikkut, eqqumiitsulior-
nikkut, isiginnaagassiornikkut, kusanartuliornikkut allarpassuartigullu nunatsinni ingerlatsisut a-
merlaqaat. Imminut pilersorsinnaassuseq inerisarneqarsinnaalluaqaaq naalakkersuinikkut sulia-
qartunit aamma tapersersorneqaannarani siunnerfigissaartumik aqqutissiuussinikkut anguneqar-
sinnaasoraara. 
 
Nunat siuarsimasut amerlasuut innuttami kulturikkut pikkoriffii ineriartorfiilu naalakkersuinikkut 
ingerlatsinerminni aningaasarsiutitut pingaarluinnartutut isigaat. Aningaasarsiorfittut aalajaattutut 
aammalu innuttaminnut upperinninnermik nassataqartoq takussutissaavoq kinaassutsimik kiinner-
fik ataqqinninnerlu. Isumaqarpunga nunatsinni kulturikkut ingerlatsineq inuussutissarsiutitulli alla-
tuulli pingaartinneqarluni inuussutissarsiornermut naalakkersuisoqarfimmit akisussaaffigine-
qarnissaa pissusissamisoortoq. Politikkikkut anguniakkat ersarissut aningaasaliissutillu siunner-
feqarluartut ingerlanneqarsinnaalissapput aammalu siunissaq ungasinnerusoq kulturikkut anguni-
agaqarfiulersoq pilersinneqassaaq. 
 
Taama tunngavilersuuteqarlunga naalakkersuisut kulturip allatuulli inuussutissarsiutigilersinnaa-
neranut aamma inerisaavigineqarsinnaalernissaanik  ingerlataqaqqullugit suliniuteqarnissaannik 
peqqusivunga neriuutigaaralu inatsisartut inuussutissarsiutip annerusumik pingaartinneqarluni 
inerisaaffigineqarnissaannut peqataajumaartut. 


